
МИНИСТЕРСТВО ЗА ВНАТРЕШНИ РАБОТИ 
 

Врз основа на член 48 од Законот за патните исправи на државјаните на Република 
Македонија („Службен весник на Република Македонија” бр. 67/92, 20/03, 46/04 и 19/07), 
министерот за внатрешни работи донесе 

 
ПРАВИЛНИК ЗА ИЗМЕНУВАЊЕ И ДОПОЛНУВАЊЕ НА ПРАВИЛНИКОТ ЗА 

ОБРАСЦИТЕ НА ПАТНИТЕ ИСПРАВИ И ВИЗИ НА ДРЖАВЈАНИТЕ НА 
РЕПУБЛИКА МАКЕДОНИЈА, ЗА НАЧИНОТ НА ФОТОГРАФИРАЊЕ ЗА 

ПАТНИТЕ ИСПРАВИ И ЗА ВОДЕЊЕ НА ЕВИДЕНЦИЈА 
 

Член 1 
Во насловот на Правилникот за обрасците на патните исправи и визи на државјаните на 

Република Македонија, за начинот на фотографирање за патните исправи и за водење на 
евиденција („Службен весник на Република Македонија” бр. 2/93, 54/93 и 73/04) и во член 
1 по зборот „фотографирање”, се додаваат зборовите: „и земање на потпис”. 
           

Член 2 
Членот 2 се менува и гласи : 
„Образецот за пасошот е со големина 8,8 х 12,5 см и содржи две корици, почетна 

страница, страница со податоци и 32 нумерирани внатрешни страници.(Прилози бр. 1 и 2). 
Кориците на пасошот се изработени од посебен материјал и имаат темно црвена боја. 

Надворешната страна на предната корица на пасошот го содржи грбот на Република 
Македонија, симболот на електронски пасош и натписите „Република Македонија” и 
„Пасош” отпечатени на македонски јазик и неговото кирилско писмо и на англиски и 
француски  јазик. Внатрешната страна на предната корица содржи орнамент со знамето на 
Република Македонија и рубрика со препораки за внимателна употреба. Внатрешната 
страна на задната корица содржи сериски број на пасошот кој е ласерски перфориран и 
орнамент со рајски птици. 

Почетната страницата содржи орнамент со грбот на Република Македонија и натписите 
„Република Македонија” и „Пасош” отпечатени на македонски јазик и неговото кирилско 
писмо и на англиски и француски  јазик. 

Страницата со податоци е изработена од повеќеслоен поликарбонат со инкорпорирани 
заштитни елементи и содржи бесконтактен чип. На површината на поликарбонатот се 
изгравирани границите на Република Македонија. На страницата со податоци постои 
машински читлив дел, во кој се пополнуваат податоци согласно стандардите за машински 
читливи документи. На горниот дел од страницата испишан е натписот „Република 
Македонија”, а под него „Пасош”, „Вид”, „Код” и „Бр. на пасош”, на македонски и неговото 
кирилско писмо и на англиски и француски јазик. Во горниот десен агол од страницата се 
наоѓа апликација со рајски птици отпечатена со оптички вариајбилно мастило кое се 
прелева во две бои. На левиот дел од страницата е определено место за фотографија со 
димензии 35 х 45 мм. Во долниот десен агол на фотографијата се наоѓа кинеграм со мотив 
од рајски птици. Страницата со податоци ги содржи и следните рубрики испишани на 
македонски јазик и неговото кирилско писмо и на англиски и француски јазик: „Презиме”, 
„Име”, „Државјанство”, „Датум на раѓање”, „МБ”, „Пол”, „Место на раѓање”, „Датум на 
издавање”, „Издаден од”, „Важи до” и „Своерачен потпис”. 

Нумерираните внатрешни страници на пасошот се изработени од хартија со заштитни 
елементи и содржат орнамент со знамето на Република Македонија во пастелни бои и 
сериски број на пасошот испишан со арапски броеви и водечка буква кој е ласерски 
перфориран. Нумерираната внатрешната страница број 1 на пасошот содржи рубрика 

„Живеалиште и адреса” испишана на македонски јазик и неговото кирилско писмо и на 
англиски и француски  јазик, бар код и дел резервиран за органот кој го издава пасошот 
(издавач). 

Нумерираната внатрешна страница број 2 го содржи натписот „Содржина” испишан на 
македонски јазик и неговото кирилско писмо и на англиски и француски  јазик, а под него 
се наведени рубриките од страницата со податоци и нумерираната внатрешната страница 
број 1. Нумерираните внатрешни страници од број 3 до број 32 го содржат натписот „Визи” 
испишан на македонски јазик и неговото кирилско писмо и на англиски и француски  јазик, 
а нумерираната внатрешна страница број 32 содржи и рубрика со препораки и известувања. 

Натписите „Република Македонија” и „Пасош” на предната страна на корицата на 
пасошот што се печати на службен јазик различен од македонскиот јазик и сите други 
податоци во пасошот што се печати на службен јазик различен од македонскиот јазик, се 
отпечатени на македонски јазик и неговото кирилско писмо, на службениот јазик и 
писмото што го употребува граѓанинот, на англиски и на француски јазик.” 

 
Член 3 

По членот 2 се додаваат четири нови члена 2-а, 2-б, 2-в и 2-г кои гласат: 
 

„Член 2-а 
Во образецот на пасошот, на страницата со податоци, се врши ласерско гравирање на 

црно-бела фотографија на лицето на кое му се издава пасошот со димензии 35 х 45 мм. и 
ласерско гравирање на сите други податоци на таа страница. 

 
Член 2-б 

При поднесување на барањето за издавање на пасош од граѓанинот се земаат 
биометриски податоци – фотографија, отпечатоци од два прста, како и своерачен потпис 
во дигитална форма.  

Фотографијата со димензии 35 х 45 мм, се прибавува со фотографирање на лицето при 
поднесување на барањето за издавање на пасош, при што истата е идентична и одговара 
на изгледот на подносителот на барањето. Фотографијата се пренесува и чува во 
електронска база на податоци. 

  Подносителот на барањето, согласно ICAO стандардот, се фотографира од лице (ан 
фас), со неутрален и јасен израз и без било каква покривка на лицето, на обична позадина 
во светла боја, без присуство на други лица или предмети. Доколку лицето носи очила, 
истите не може да ги покриваат очите и да покажуваат одблесок на светлина. При 
фотографирањето, лицето не треба да носи покривка на главата (капа, шамија и сл.), освен 
во одредени случаи, кои се однесуват на посебни околности утврдени од страна на 
органот кој го издава пасошот (религиозни, медицински или културни). 

При поднесување на барањето за издавање на пасош од подносителот се земаат 
отпечатоци од двата показалци од двете раце. Доколку на подносителот на барањето му 
недостасува некој од овие два прста се зема отпечаток од следниот прст од дланката и тоа 
се констатира во рубрика „забелешки” во службените евиденции. Доколку подносителот 
на барањето нема една рака, отпечаток се зема од показалецот на другата рака. Доколку 
подносителот нема две раце службеното лице ја констатира состојбата со службена 
белешка и со евидентирање во службената евиденција.  

При поднесување на барањето за издавање на пасош лицето своерачно се потпишува 
како на самото барање така и на електронско перниче за потпишување. Потписот земен на 
електронското перниче се пренесува и чува во електронска база на податоци.  

Доколку подносителот на барањето е неписмен, службеното лице ја констатира состојбата со 
службена белешка и со евидентирање во службената евиденција, а во пасошот на местото 

резервирано за потпис го става знакот: „Х Х Х”. Знакот: „Х Х Х” се става на местото 
резервирано за потпис во пасошот и во сите останати случаи кога не се зема потпис при 
поднесување на барањето за пасош.  

При поднесување на барањето за издавање на пасош од малолетни лица до 12 годишна 
возраст не се врши земање на отпечатоци од прсти и дигитален потпис. 

 
Член 2-в 

  Образецот за заеднички пасош е со големина 8,8 х 12,5 см. и содржи 32 нумерирани 
страници.(Прилог бр.3). 

Заедничкиот пасош е изработен од специјална хартија со вградени заштитни елементи, 
а кориците се пластифицирани и имаат темно сина боја. 

На предната страна на корицата на заедничкиот пасош натписите „Република 
Македонија” и „Заеднички пасош” се отпечатени на македонски и англиски јазик.  

Натписите од став 3 на овој член на првата страна на заедничкиот пасош се отпечатени и на 
француски и германски јазик, а сите други податоци во заедничкиот пасош се отпечатени на 
македонски, англиски и француски јазик. 

 
Член 2-г 

Образецот за патен лист е со големина 8,8 х 12,5 см. и содржи четири нумерирани 
страници (Прилог бр. 4 и 5). 

Патниот лист е изработен од цврста хартија и нема корици. 
На првата страница на патниот лист, натписите „Република Македонија” и „Патен 

лист” се отпечатени на македонски и англиски јазик. Натписот „Патен лист” на втората 
страница на патниот лист и сите останати податоци во патниот лист се отпечатени на 
македонски, англиски и француски јазик. 

Во патниот лист што се печати на службен јазик различен од македонскиот јазик, 
натписите „Република Македонија” и „Патен лист” на првата страница од патниот лист се 
отпечатени на македонски јазик и неговото кирилско писмо, на службениот јазик и писмо 
што го употребува граѓанинот и на англиски јазик. Натписот „Патен лист” на втората 
страница на патниот лист и сите останати податоци во патниот лист што се печати на 
службен јазик различен од македонскиот јазик се отпечатени на македонски јазик и 
неговото кирилско писмо, на службениот јазик и писмо што го употребува граѓанинот, 
англиски и француски јазик.” 

 
Член 4 

Во членот 3 се додава нов став 2 кој гласи: 
„Податоците во образецот на визата се отпечатени на македонски, англиски и 

француски јазик.” 
 

Член 5 
Членот 4 се менува и гласи: 
„Образецот на барањето за издавање на пасош е со димензии на А4 формат и е 

изработен во бела боја (Прилози бр. 7, 8, 9 и 10). 
Образецот на барањето за издавање на заеднички пасош, патен лист и за издавање виза 

е со големина 10,5 х 16 см и е изработен во бела боја (Прилози бр. 11 и 12) и во сина боја 
(Прилози бр. 13 и 14).” 

Член 6 
Членот 5 се брише.  

Член 7 
Во член 6 , зборовите „патна исправа” се заменуваат со зборовите „заеднички пасош, 

патен лист”.  
 

Член 8 
Во член 7, ставот 2 се брише. 

 
Член 9 

Членот 9 се менува и гласи:  
„Подносителот на барањето за издавање на заеднички пасош, патен лист и за издавање 

виза, образецот на патниот лист, односно образецот на визата го потпишуваат на 
означеното место за своерачен потпис”. 

 
Член 10 

Членот 11 се менува и гласи: 
„На заедничкиот пасош се лепат фотографии на водичот (под реден број 1) и на сите други 

лица внесени во пасошот, а на патниот лист се лепи фотографија на лицето на кое му се 
издава патниот лист. Фотографијата може да биде во боја или црно-бела техника, а 
фотографирањето се изведува согласно член 2-б, став 3 на овој правилник“.  

 
Член 11 

Членот 12 се брише. 
 

Член 12 
Во членот 13 ставовите 1 и 3 се бришат. 
    

Член 13 
Членот 14 се брише. 
        

Член 14 
Членот 15 се менува и гласи: 
„Запишувањето на податоците во образецот на заедничкиот пасош се врши со машина 

за пишување со специјална намена”. 
     

Член 15 
Во членот 16 бројот „10” се заменува со бројот „14”. 
 

Член 16 
Членот 23 се менува и гласи: 
„Картотеката на издадените патни исправи и визи се состои од картотека на издадени 

пасоши и картотека на издадени заеднички пасоши, патни листови и визи. Картотеката на 
издадени пасоши се состои од барања за издавање на пасош и се води по евидентен број 
на барањата. Картотеката на издадени заеднички пасоши, патни листови и визи се состои 
од барања за издавање на заеднички пасош, патен лист и за издавање визи кои се водат по 
азбучен ред.” 

ПРИЛОГ: 1 

Член 17 
Прилозите број 1, 2, 7, 8, 9 и 10 се заменуваат со нови прилози број 1, 2, 7, 8, 9, 10, кои 

се составен дел  на овој правилник.  
Прилозите број 11, 12, 13 и 14 се составен дел на овој правилник. 
 

Член 18 
Овој правилник влегува во сила наредниот ден од денот на објавувањето во „Службен 

весник на Република Македонија”, а ќе се применува од 1 април 2007 година. 
   

   Бр. 13.1-21717/1                                Министер 
27 март 2007 година                     за внатрешни работи, 

     Скопје                                м-р Гордана Јанкулоска, с.р. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



„Службен весник на РМ“ бр. 40 од 30.03.2007 година 

6 од 14 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



„Службен весник на РМ“ бр. 40 од 30.03.2007 година 

7 од 14 

ПРИЛОГ: 2  

